REZIME RADA

Predmet magistarskog rada je sagledavanje povezanosti vršnjačkog nasilja i karakteristika porodičnih odnosa. Posljednjih nekoliko godina sve se više prepoznaje potreba za sistemskim istraživanjima fenomena vršnjačkog nasilja u našim školama. Vršnjačko nasilje je ponavljano ispoljavanje negativnih akcija prema vršnjacima koje karakteriše namjera da se nanese bol i disbalans moći među učesnicima. U brojnim savremenim istraživanjima dokazano je da porodica, odnosno porodični odnosi imaju važnu ulogu u nastajanju vršnjačkog nasilja.

Empirijsko istraživanje imalo je sljedeće ciljeve: utvrđivanje prevalencije i karakteristika vršnjačkog nasilja, sagledavanje prisustva i distribucije učestalosti kvaliteta porodičnih odnosa i razmatranje postojanja i prirode veze između vršnjačkog nasilja i porodičnih odnosa učenika. Istraživanje je rađeno u tri osnovne škole na području Opštine Tuzla. Na uzorku od 190 ispitanika, primjenjeni su Upitnik o socio-demografskim i školskim karakteristikama učenika, Revidirani Olveusov upitnik za procjenu nasilnog ponašanja i viktimizacije (Olweus, 2003) i Skala za procjenu porodičnih odnosa (Tolan, Gorman-Smith, Huesmann, Zelli, 1997). U statističkoj obradi podataka primenjene su metode deskriptivne statistike, hi-kvadrat test i analiza varijanse.

Najvažniji rezultati istraživanja su:

· 25% učeničke populacije izloženo je nasilnom ponašanju svojih vršnjaka, najčešće u vidu ismijavanja i zadirkivanja ili pričanja laži, širenja glasina i nagovaranja drugih da se ne druže s njim;

· 26% učenika ispoljava nasilno ponašanje, a najučestaliji oblik nasilnog ponašanja je ismijavanje i zadirkivanje;

· Nisu pronađene statistički značajne razlike u polu i uzrastu učenika koji imaju različite uloge u vršnjačkom nasilju;
· Učenici koji su kategorisani kao žrtve bulinga imaju najpovoljnije stavove prema porodici, mada razlika između pojedinih kategorija uloga nije statistički značajna;

· Nema statistički značajnih razlika u kohezivnosti porodice učenika koji imaju različite uloge u vršnjačkom nasilju, s tim da je međusobna povezanost članova porodice bila najveća kod učenika koji su kategorisani kao žrtve;

· Otkrivene su statistički značajne razlike među učenicima sa različitim ulogama u bulingu u pogledu porodičnih stavova prema devijantnom ponašanju u smislu jasnih negativnih stavova u porodicama učenika koji su kategorisani kao žrtve i neuključeni;

· Učenici kategorisani kao žrtve i nasilnici-žrtve imaju slabiju podršku porodice u odnosu na ostale učenike i ova razlika je statistički značajna;

· Porodice učenika koji nisu uključeni u vršnjačko nasilje karakteriše najbolja organizacija u odnosu na sve ostale kategorije i ova razlika je statistički značajna.

Na osnovu dobijenih rezultata, date su preporuke za unapređivanje prakse prevencije vršnjačkog nasilja u školama.

